
 
 

UNIVERSITI PUTRA MALAYSIA 
 

KOMUNIKASI INTERPERSONAL SEBAGAI PENGANTARA DALAM 
HUBUNGAN PENGGUNAAN MEDIA MASSA DENGAN MOTIVASI 

MENJALANI UJIAN CALITAN KANSER SERVIKS 
 

 
 
 
 
 
 
 
 
 

SOO SHEY SAN 
 
 
 
 
 
 
 
 
 
 
 
 

FBMK 2016 45 



© C
OPYRIG

HT U
PM

 

 

 
 

 

 

 

KOMUNIKASI INTERPERSONAL SEBAGAI PENGANTARA DALAM 

HUBUNGAN PENGGUNAAN MEDIA MASSA DENGAN MOTIVASI 

MENJALANI UJIAN CALITAN KANSER SERVIKS 
 

 

 

 

 

 

 

 

 

 

 
 

 

Oleh 

 

SOO SHEY SAN 

 

 

 

 

 

 

 

 

 

 

 

 

 

 

 

 

Tesis ini dikemukakan kepada Sekolah Pengajian Siswazah, 

Universiti Putra Malaysia, sebagai memenuhi keperluan untuk 

Ijazah Doktor Falsafah 

 

April 2016  



© C
OPYRIG

HT U
PM

 

 

Semua bahan yang terkandung dalam tesis ini , termasuk teks tanpa had, logo, ikon, 

gambar dan semua karya seni lain, adalah bahan hak cipta Universiti Putra Malaysia 

kecuali dinyatakan sebaliknya. Penggunaan mana-mana bahan yang terkandung dalam 

tesis ini dibenarkan untuk tujuan bukan komersil daripada pemegang hak cipta. 

Penggunaan komersil bahan hanya boleh dibuat dengan kebenaran bertulis terdahulu 

yang nyata daripada Universiti Putra Malaysia.  

 

Hak cipta © Universiti Putra Malaysia 

 



© C
OPYRIG

HT U
PM

i 

 

Abstrak tesis yang dikemukakan kepada Senat Universiti Putra Malaysia 

sebagai memenuhi keperluan untuk ijazah Doktor Falsafah Komunikasi 

 

KOMUNIKASI INTERPERSONAL SEBAGAI PENGANTARA DALAM 

HUBUNGAN PENGGUNAAN MEDIA MASSA DENGAN MOTIVASI 

MENJALANI UJIAN CALITAN KANSER SERVIKS 

 

 

Oleh 

 

SOO SHEY SAN 

 

April 2016 

 

 

Pengerusi: Prof. Abdul Mua’ti @ Zamri Ahmad, PhD  

Fakulti: Bahasa Moden dan Komunikasi 

 

 

Kanser jarang diperbualkan dalam kalangan rakyat Malaysia walaupun mereka 

menyedari bahawa kanser merupakan penyakit utama yang boleh menyebabkan 

kematian. Malahan, ujian calitan juga masih tidak dibincangkan secara terbuka 
terutamanya dalam kalangan orang Melayu yang menetap di kawasan luar bandar kerana 

ujian calitan dianggap sebagai tajuk perbualan yang sensitif. Hal ini bertambah serius 

apabila jururawat muda yang belum berkahwin yang berkhidmat di Klinik Desa juga 

berasa malu untuk membincangkan ujian calitan dengan pesakit luar bandar.  

 

Oleh itu, kajian ini bertujuan mengenal pasti peranan penggunaan komunikasi 

interpersonal untuk mendapatkan maklumat mengenai kanser serviks sebagai faktor 

pengantara dalam hubungan penggunaan media massa dengan motivasi untuk menjalani 

ujian calitan. Reka bentuk tinjauan dengan menggunakan borang soal selidik yang 

berstruktur ditadbir sendiri oleh penyelidik.  

Pengedaran borang soal selidik dijalankan di empat buah klinik kesihatan iaitu Klinik 

Kesihatan Botanik mewakili daerah Klang, Klinik Kesihatan Seri Kembangan mewakili 
daerah Petaling, Klinik Kesihatan Jenjarom mewakili daerah Kuala Langat dan Klinik 

Kesihatan Dengkil mewakili daerah Sepang. Kajian melibatkan 476 orang responden 

wanita berumur antara 20 hingga 65 tahun yang diminta mengisi borang soal selidik 

sewaktu mereka sedang menunggu giliran masing-masing untuk mendapatkan rawatan 

di empat buah klinik kesihatan yang terpilih. Analisis data dijalankan dengan 

menggunakan perisian komputer SPSS versi 22.0.  

 

Hasil kajian mendapati tahap kepercayaan terhadap sumber interpersonal untuk 

mendapatkan maklumat kanser serviks adalah tinggi dibandingkan dengan tahap 

penggunaan komunikasi interpersonal untuk mendapatkan maklumat kanser serviks. 

Kajian ini mengesahkan perkaitan antara persepsi wanita terhadap kanser serviks dan 
ujian calitan dengan motivasi untuk menjalani ujian calitan. Kajian turut mengesahkan 

perkaitan penggunaan komunikasi interpersonal sebagai faktor pengantara untuk 

mendapatkan maklumat tentang kanser serviks dalam hubungan penggunaan media 

massa dengan motivasi untuk menjalani ujian calitan. Oleh itu, penyampaian maklumat 

dengan menggunakan pendekatan komunikasi secara interpersonal haruslah lebih kerap 

digunakan dalam penyebaran maklumat berkaitan dengan kanser serviks dan ujian 

calitan.  

INTERPERSONAL COMMUNICATION AS A MEDIATOR BETWEEN THE 

USE OF MASS MEDIA AND THE MOTIVATION TO CONDUCT A 

CERVICAL CANCER PAP SMEAR TEST 

 

 

By 

 

SOO SHEY SAN 

 

April 2016 

 

 

Chair : Prof. Abdul Mua’ti @ Zamri Ahmad, PhD  

Faculty : Modern Languages and Communication  
 

 
Cancer is a less discussed topic among Malaysians despite the fact that they know it is 

one of the main disease that could lead to death. Papanicolaou test (Pap Smear test) has 

still not been openly discussed, especially among the Malays living in the rural areas as 
this test is thought to be a sensitive topic to discuss. This issue becomes even worse when 

single young nurses serving patients at the Rural Clinics also find it embarrassing to 

discuss the Pap Smear test with their patients.  

 

Therefore, this study was aimed at identifying the roles of using interpersonal 

communication in collecting information on cervix cancer as a mediating factor between 

the use of the mass media and the motivation to conduct a Pap Smear test. A cross-

sectional survey design using a self-administered questionnaire was employed.  

 

The questionnaire forms were distributed at four health clinics namely Bandar Botanic 

Health Clinic representing Klang district, Seri Kembangan Health Clinic representing 

Petaling district, Jenjarom Health Clinic representing Kuala Langat district, and Dengkil 
Health Clinic representing Sepang district. The study involved 476 female respondents 

of 20 to 65 years old who were invited to complete the questionnaire while waiting for 

their turn for treatment at the four above mentioned health clinics. Data analysis was 

conducted using SPSS version 22.0 computer software.  

 

The study found that the level of confidence towards the interpersonal source in 

collecting the information on cervix cancer was higher compared to the level of trust 

towards interpersonal source. This study also verified the relationship between women’s 

perceptions towards cervical cancer, Pap Smear test and motivation to conduct Pap 

Smear test. Besides that, findings also confirmed the mediating role of interpersonal 

communication in collecting information on cervix cancer between the use of mass 
media and the motivation to carry out Pap Smear test. This study concludes that the 

interpersonal communication approach should be used more frequently in disseminating 

the information related to cervix cancer and Pap Smear test. 

BAB 1 

PENGENALAN 

1.1 Pendahuluan  

 
Secara umumnya, bab ini mengandungi rangka kerja kajian ini secara keseluruhan. Bab 

ini memberi penjelasan tentang latar belakang kajian, pernyataan masalah, persoalan 

kajian, objektif kajian, kepentingan kajian, limitasi kajian dan definisi kata kunci yang 

perlu diberikan perhatian oleh penyelidik agar dapat menyempurnakan dan 

menghasilkan kajian yang menepati objektif. 

 

1.2 Latar Belakang Kajian  

 

Kanser serviks ialah jenis kanser nombor dua yang paling kerap dihidapi dan juga jenis 

kanser yang berada pada nombor keempat dalam senarai penyakit yang paling kerap 
menyebabkan kematian dalam kalangan wanita di Malaysia (Rima Marhayu Abdul 

Rashid, Maznah Dahlui, Majdah Mohamed, & Dorota Gertig, 2013). Penyakit kanser 

serviks mencatatkan jumlah pesakit yang kedua tertinggi selepas kanser payudara dalam 

kalangan wanita di Malaysia. Hampir lima ratus ribu kes kanser serviks telah dikenal 

pasti pada tahun 2012 di seluruh dunia (Ferlay et al., 2013). Jumlah kes kanser serviks 

menyumbang kira-kira 12% kepada keseluruhan bilangan kes kanser dalam kalangan 

wanita Malaysia (Jawatankuasa Fatwa Majlis Kebangsaan Bagi Hal Ehwal Agama Islam 

Malaysia [Jawatankuasa Fatwa MKI], 2010). 

 

Hal ini bertambah serius apabila jumlah kes kanser serviks yang dikenal pasti di Malaysia 
bukan sahaja tidak menunjukkan penurunan (Nor Hayati, Halimah Yahaya, & Zulkefi 

Sanip, 2006), malahan kes kanser serviks telah menunjukkan peningkatan kepada 

454,000 kes pada tahun 2010 (Forouzanfars et al., 2011). Kes kanser serviks di Malaysia 

semakin meningkat selepas 35 tahun (Zainal Ariffin & Nor Saleha, 2012). Hampir 80% 

daripada jumlah tersebut atau bersamaan dengan 400,000 kes berlaku di negara sedang 

membangun dengan lebih daripada 270,000 kes kanser serviks yang mengakibatkan 

kematian setiap tahun (“HPV and cervical cancer”, 2011).  

 

Terdapat seramai 1,134 juta orang wanita berumur 15 tahun dan ke atas yang terdedah 

kepada risiko menghidapi kanser serviks (Bruni et al., 2014). Anggaran terdapat 1% 
wanita dalam populasi umum di Malaysia telah dijangkiti Human Papilloma Virus (HPV) 

dan jangkitan HPV menyumbang setinggi 88.6% kepada kanser serviks (Bruni et al., 

2014). Kini, telah wujud suntikan vaksin HPV yang dapat mencegah jangkitan HPV iaitu 

punca utama kanser serviks yang juga menyumbang kepada 5% jenis kanser yang lain 

seperti kanser faraj, kanser zakar atau sesetengah kanser pada bahagian kepala dan leher 

(Persatuan Obstetrik dan Ginekologi Malaysia [OGSM], 2014).  

http://www.thelancet.com/search/results?fieldName=Authors&searchTerm=Mohammad%20H+Forouzanfar

Jumlah RM150 juta telah diperuntukkan bagi melancarkan Program Pelalian HPV yang 

dianjurkan oleh KKM sejak tahun 2010 untuk murid perempuan tingkatan satu di seluruh 

Malaysia dan remaja perempuan warganegara Malaysia berusia 13 tahun yang tidak 

bersekolah. Program Pelalian HPV bertujuan mengurangkan beban penyakit akibat 

kanser serviks dalam tempoh 20 tahun akan datang (Bahagian Pendidikan Kesihatan, 

KKM, 2011a). 

 

Namun begitu, pengambilan suntikan vaksin HPV ini bukan bererti untuk menggantikan 

ujian calitan (Papanicolaou test/ Pap Smear) kerana mereka tetap perlu menjalani ujian 

calitan kerana vaksin HPV tidak dapat melindungi mereka daripada jangkitan HPV 
kronik sepenuhnya. Oleh itu, ujian calitan adalah satu-satunya cara yang dapat mengesan 

kanser serviks pada peringkat awal, manakala suntikan vaksin HPV adalah lebih 

disyorkan diberi kepada gadis remaja dalam lingkungan umur 10 hingga 25 tahun 

(American Cancer Society [ACS], 2011). Tambahan pula, kebanyakan negara termasuk 

Malaysia tidak akan mampu memberikan suntikan HPV bagi seluruh penduduk dalam 

lingkungan usia remaja (Nor Hayati Othman & Matejka Rebolj, 2009). 

 

Ujian calitan dapat mengesan kanser serviks secara efektif pada peringkat awal dalam 

kalangan wanita sekiranya mereka menjalani ujian calitan secara konsisten kerana 

penyebaran sel yang tidak normal mengambil tempoh antara lima hingga 10 tahun untuk 
merebak dan menjadi kanser serviks (ACS, 2011). Laporan ACS (2011) menunjukkan 

wanita dalam lingkungan umur antara 35 hingga 50 tahun ialah golongan berisiko tinggi 

untuk menghidapi kanser serviks. Oleh yang demikian, wanita dalam lingkungan umur 

antara 35 hingga 50 tahun perlu menjalani ujian calitan ini sekurang-kurangnya sekali 

atau dua kali . Hal ini penting kerana sekiranya kanser serviks dikesan pada peringkat 

awal, pesakit dapat dipulihkan sepenuhnya dan peratusan kebarangkalian pesakit 

tersebut dapat memanjangkan tempoh hayat selama lima tahun adalah tinggi iaitu 91% 

(ACS, 2011).  

 

Dengan wujudnya program saringan ujian calitan, kadar kematian akibat kanser serviks 

telah menurun dengan ketara di kebanyakan negara maju terutamanya bagi negara yang 
telah menyediakan perkhidmatan ujian calitan sejak 40 tahun yang lalu (Jha, Patel, Patel, 

& Patel, 2012). Statistik yang diperoleh daripada ACS (2011) daripada kajian-kajian di 

negara-negara seperti Amerika Syarikat, Poland dan juga di benua Eropah mendapati 

bahawa ujian calitan dapat meningkatkan peratusan kebarangkalian untuk 

memanjangkan tempoh hayat pesakit sekurang-kurangnya lima tahun selepas kanser 

serviks dikenal pasti. Dengan wujudnya program pemeriksaan kanser yang menyeluruh, 

kes kematian akibat daripada kanser serviks telah menurun secara ketara di negara-

negara barat. Oleh itu, kadar ujian calitan yang dilakukan oleh wanita di negara maju 

seperti contohnya di England dan Denmark adalah melebihi 80%.  

 

Walaupun ujian calitan dapat mengesan kanser serviks di peringkat awal, akan tetapi 

ramai wanita masih tidak menjalani ujian calitan di Malaysia. Prosedur ujian calitan 

ditawarkan oleh Kementerian Kesihatan Malaysia sejak tahun 1969 (Pusat Informatik 

Kesihatan, Kementerian Kesihatan Malaysia [KKM], 2011). Namun demikian, kadar 

wanita yang menjalani ujian calitan adalah masih rendah. Pada tahun 1992, liputan ujian 

calitan hanyalah 2%, diikuti dengan peningkatan yang sangat sedikit kepada 3.5% pada 

tahun 1995 dan 6.2% pada tahun 1996 dan seterusnya kepada hanya 26% selepas lebih 

satu dekad kemudian pada tahun 2004 (Nor Hayati Othman et al., 2006). Walaupun ujian 

calitan ditawarkan secara percuma di klinik kesihatan di Malaysia, kadar liputan ujian 

calitan secara keseluruhan hanya mencapai 47% sahaja iaitu masih berada pada tahap 

yang rendah (Nor Hayati Othman & Matejka Rebolj, 2009).  

 

Perbandingan yang dibuat dalam laporan oleh KKM (2011d) yang menunjukkan bahawa 

populasi wanita dalam lingkungan umur antara 20 hingga 65 tahun pada tahun 2008 

adalah hampir tujuh juta dengan statistik berdasarkan kajian Zainal Ariffin dan Nor 

Saleha (2012) mendapati wanita yang menjalani ujian calitan bagi tahun 2008 hanyalah 
berjumlah hampir 400,000. Ini menggambarkan bahawa kesedaran wanita dalam 

menjalani ujian calitan di Malaysia masih di tahap yang membimbangkan kerana 

terdapat ramai lagi wanita yang tidak menjalani ujian calitan. 

 

Kajian Berita Kesihatan di negara China menunjukkan 25% hingga 30% orang 

penghidap kanser berada pada tahap kritikal ketika kanser serviks berjaya dikesan. 

Sekiranya kanser serviks lambat dikesan, pesakit berkemungkinan besar berada pada 

tahap akhir kanser serviks yang mempunyai kadar pemulihan yang rendah iaitu 17%. 

Kegagalan wanita menjalani ujian calitan menyebabkan kanser serviks tidak dapat 

dikesan pada peringkat awal yang kemudiannya mengakibatkan kadar pemulihan yang 
rendah. 

 

Perkara ini turut disahkan dalam laporan ACS (2011) yang menunjukkan bahawa 

kebanyakan kes kanser serviks tidak dapat dikesan pada peringkat awal kerana pesakit 

tidak menjalani ujian calitan secara berkala. Hal ini berlaku kerana wanita cenderung 

berpendapat dirinya sihat, maka tidak perlu menjalani ujian calitan (Siti Waringin Oon 

et al., 2011). 

 

Secara ringkasnya, walaupun pengesanan kanser serviks pada peringkat awal dapat 

memanjangkan jangka hayat penghidap dengan adanya lebih banyak alternatif rawatan 
yang berkesan, akan tetapi statistik menunjukkan bahawa jumlah wanita yang menjalani 

ujian calitan secara konsisten adalah masih rendah, maka adalah wajar untuk satu kajian 

terhadap kanser serviks dijalankan kerana kes kanser serviks yang tinggi ini sebenarnya 

dapat dicegah menerusi kesedaran tentang vaksin HPV dan ujian calitan. 

 

Tambahan pula, kanser serviks menjadi ancaman utama kepada wanita yang bukan 

sahaja mungkin menyebabkan kehilangan peluang untuk mengandung, bahkan mungkin 

meragut nyawa. Seramai 143,000 orang wanita yang meninggal dunia akibat kanser 

serviks di seluruh dunia (“HPV and cervical cancer”, 2011) dan rekod oleh Jawatankuasa 

Fatwa MKI (2010) menunjukkan kemungkinan seorang wanita yang meninggal dunia 
bagi setiap minit di seluruh dunia dan satu kematian bagi setiap empat minit di Asia 

akibat kanser serviks. Terdapat kira-kira 2,145 orang wanita yang menghidapi kanser 

serviks dan 621 orang wanita yang meninggal dunia akibat kanser serviks di Malaysia 

pada setiap tahun (Bruni et al., 2014). 

Di samping itu, kanser serviks akan membawa kesan negatif kepada penghidap kanser 

serviks dan ahli keluarganya sama ada secara langsung atau tidak langsung dari segi 

emosi dan fizikal. Kanser serviks juga membawa kesan negatif kepada aktiviti sosial. 

Sebagai contoh, penghidap kanser serviks akan mengalami gangguan emosi setelah 

disahkan menghidap kanser. Gangguan emosi yang kerap dihadapi oleh penghidap 

kanser serviks adalah seperti perasaan terkejut, menyalahkan diri sendiri dan cepat marah 

(Baze, Monk, & Herzog, 2008). Dari segi fizikal, pesakit kanser serviks akan berasa malu 

disebabkan ketidaksempurnaan tubuh badan terutamanya bagi pesakit kanser serviks 

yang telah menjalani pembedahan untuk membuang rahim (Baze et al., 2008; Nthabiseng 

Monesa, 2003). Dari segi sosial, pesakit akan mempunyai perasaan ketidakseimbangan 

sosial kerana kesukaran untuk kembali bekerja (Nthabiseng Monesa, 2003). 
 

Ujian calitan telah dikenal pasti dapat mengurangkan kematian akibat kanser serviks 

tetapi masih ramai wanita yang tidak menjalani ujian calitan secara konsisten (Nelson, 

Moser, Gaffey, & Waldron, 2009). Wanita yang terdedah kepada maklumat tentang 

kanser serviks menerusi televisyen bukan sahaja tidak menyedari bahayanya penyakit ini 

dan risiko berkaitan dengan kanser serviks, malah mereka mempunyai tahap kesedaran 

yang rendah terhadap kanser serviks kerana dibekalkan dengan maklumat yang 

bercanggah, tidak lengkap serta ditulis dalam bahasa yang terlalu teknikal oleh agensi-

agensi tertentu seperti pusat kesihatan, farmasi ataupun maklumat yang disampaikan 

menerusi media massa (Varma, 2009). Malahan, wanita mungkin turut keliru dengan 
maklumat yang diperoleh daripada pakar perubatan (Zapka et al., 2004). Oleh itu, ramai 

wanita tidak mempunyai kefahaman yang jelas tentang kepentingan pengesanan awal 

kanser serviks (Wong et al., 2009).  

 

1.3 Penyataan Masalah  

 

Tingkah laku kesihatan (health behavior) bukan sahaja mungkin dipengaruhi oleh 

maklumat yang mereka dapati, tetapi juga dipengaruhi oleh maklumat yang sedia ada 

ketika mereka menggunakan pelbagai jenis media atau ketika berinteraksi dengan orang 

lain (Kelly et al., 2010). Teori Pendedahan Terpilih mengandaikan bahawa motivasi 

untuk memilih penggunaan saluran komunikasi tertentu untuk memenuhi keperluan 
dipengaruhi oleh rangsangan di sekeliling. Dengan kata lain, individu akan memilih 

kandungan media iaitu apa yang ingin dibaca, ditonton atau didengar berdasarkan 

keperluan mereka. 

 

Selanjutnya, Hornik (2002) juga menyatakan bahawa tingkah laku kesihatan dipengaruhi 

oleh kempen komunikasi kesihatan dan juga melalui perbualan harian dengan orang lain. 

Namun begitu, kajian analisis kandungan oleh Anker, Reinhart, dan Feeley (2011) 

terhadap pangkalan data PsychInfo yang mempunyai lebih daripada tiga juta abstrak 

dalam bidang sains dan kesihatan menunjukkan bahawa tingkah laku mendapatkan 

maklumat tentang kesihatan menerusi media massa meningkat sebanyak 22.6% antara 
tahun 2006 hingga tahun 2010 tetapi tingkah laku mendapatkan maklumat tentang kanser 

serviks menerusi komunikasi interpersonal adalah masih berada pada tahap yang rendah.  

Kempen komunikasi kesihatan biasanya bertujuan membentuk kesedaran orang awam 

terhadap sesuatu terutamanya bagi mereka yang berada dalam situasi tidak pasti. Kajian 

Lemal dan Bulck (2010) mendapati bahawa wanita yang mempunyai tahap pendedahan 

yang rendah terhadap kanser serviks dua kali ganda lebih bimbang bahawa dirinya 

mungkin menghidapi kanser serviks, manakala bagi mereka yang mempunyai tahap 

pendedahan yang tinggi terhadap kanser serviks pula ialah tiga kali ganda. Hal ini 

menunjukkan bahawa pendedahan maklumat tentang kanser serviks dapat 

mempengaruhi tahap kebimbangan mereka terhadap kanser serviks. 

 

Kajian oleh Nasir Yusoff, Nur Aishah Mohd Taib, dan Aini Ahmad (2011) mendapati 
bahawa wujudnya komunikasi yang lemah antara pesakit dengan doktor. Responden 

dalam kajian ini menyatakan bahawa kurangnya penjelasan lanjut dan sokongan dari segi 

psikologi daripada doktor apabila pesakit mendapati menghidapi kanser. Salah seorang 

responden mengadu bahawa doktor memberikan tarikh pembedahan membuang 

payudara sebaik sahaja pesakit disahkan menghidapi kanser payudara. Hal ini 

menunjukkan seolah-olah bahawa kelemahan sistem pengurusan data hospital menjadi 

punca kelewatan menerima rawatan kanser payudara. 

 

Kajian oleh Wong, Wong, Low, Khoo, dan Shuib (2008) turut menunjukkan bahawa 

kurangnya galakan daripada ahli keluarga menyebabkan wanita tidak terdorong untuk 
menjalani ujian calitan. Tambahan pula, golongan wanita cenderung untuk tidak 

berbincang dengan pasangan mereka tentang ujian calitan. Bagi ibu-ibu yang tidak 

menjalani ujian calitan, anak-anak mereka juga cenderung tidak menjalani ujian tersebut. 

Hal ini bertambah serius apabila pengalaman lepas yang tidak menyenangkan semasa 

melalui pemeriksaan ujian calitan yang dikongsi oleh ahli keluarga, rakan-rakan atau 

saudara-mara akan menyebabkan mereka berasa ujian calitan adalah sesuatu perkara 

yang menakutkan. Dapatlah dikatakan bahawa kurangnya komunikasi antara wanita 

dengan pakar penjagaan kesihatan menyebabkan golongan ini kurang berpengetahuan 

tentang ujian calitan yang kemudiannya mengakibatkan mereka tidak menjalani ujian 

calitan (Wong, Wong, Low, Khoo, & Shuib, 2008).  

 

Oleh itu, komunikasi interpersonal memainkan peranan dalam hubungan antara 

pendedahan maklumat menerusi media massa dengan kesan persepsi terhadap risiko 

berkenaan kesihatan diri sendiri dan juga orang lain (Morton & Duck, 2001). Namun 

begitu, hubungan ini hanya bertepatan dengan individu yang mempunyai tahap 

pergantungan rendah terhadap surat khabar dalam proses mendapatkan maklumat 

tentang kesihatan. Walaupun peranan khusus komunikasi interpersonal dengan media 

massa tidak jelas, rangkaian interpersonal memainkan peranan penting dalam 

membentuk pergantungan individu terhadap media massa. Tanpa wujudnya rangkaian 

interpersonal, media massa tidak dapat membawa perubahan yang besar kepada pendapat 

umum (Valente, Poppe, & Merrit, 1996).   

 

Walaupun terdapat kajian yang membincangkan komunikasi kesihatan, namun 

tumpuannya terarah pada proses komunikasi antara pakar perubatan dengan pesakit 

(Khan, Hassali, & Al-Haddad, 2011;  Nor Aida Maskor, Krauss, Mazanah Muhamad, & 

Nik Hasnaa Nik Mahmood, 2013; Norazah Mohd Suki & Norbayah Mohd Suki, 2011; 

Tan, Hayati Yaakup, Shamsul Azhar Shah, Aida Jaffar, & Khairani Omar, 2012). Oleh 

yang demikian, kajian dalam tingkah laku mendapatkan maklumat tentang kanser serviks 

melalui komunikasi interpersonal di Malaysia adalah penting untuk diterokai kerana 

kajian tentang kanser serviks dalam bidang komunikasi masih sedikit. 

 

Data sedia ada menunjukkan bahawa ujian calitan jarang dijadikan topik perbualan 

secara terbuka bagi sesetengah penduduk di Malaysia. Hal ini dapat diperjelaskan dengan 

kajian yang dijalankan oleh KKM (2011a) yang mendapati ujian calitan masih tidak 

dibincangkan secara terbuka terutamanya dalam kalangan orang Melayu yang menetap 

di kawasan luar bandar kerana ujian calitan dianggap sebagai tajuk perbualan yang 

sensitif. Selain itu, jururawat muda yang belum berkahwin yang berkhidmat di Klinik 
Desa juga berasa malu untuk membincangkan ujian calitan dengan pesakit luar bandar 

(KKM, 2011a). Oleh yang demikian, hal ini penting untuk dikenal pasti sama ada latar 

belakang seseorang wanita mempengaruhi tingkah lakunya untuk mendapatkan 

maklumat tentang kanser serviks menerusi komunikasi interpersonal atau tidak.  

 

Kajian yang dijalankan oleh Wong, Wong, Low, Khoo, dan Shuib (2008) menunjukkan 

wanita dilaporkan mempunyai tahap kebimbangan dan rasa malu yang tinggi sekiranya 

faraj atau bahagian pelvis mereka diperiksa oleh doktor lelaki. Wanita khususnya wanita 

Islam berasa lebih selesa sekiranya faraj atau bahagian pelvis diperiksa oleh doktor 

wanita. Beberapa orang responden berbangsa Melayu menegaskan bahawa mereka 
hanya akan menerima jika pemeriksaan faraj dikendalikan oleh seorang doktor 

perempuan. Terdapat juga responden dalam kajian mereka yang menyatakan bahawa 

suaminya tidak mahu beliau menjalani pemeriksaan itu sekiranya dikendalikan oleh 

doktor lelaki. Keadaan bertambah buruk lagi sekiranya ada pihak lain yang memberitahu 

mereka tentang pengalaman negatif semasa menjalani ujian calitan seperti kesakitan 

ataupun perasaan yang tidak menyenangkan. Dengan ini, penyelidik ingin mengkaji 

persepsi wanita terhadap kanser serviks dan ujian calitan dalam kalangan wanita yang 

pernah menjalani ujian calitan. Hal ini adalah kerana perasaan kebimbangan dan malu 

mungkin akan berkurangan terutamanya bagi wanita yang menjalani ujian calitan secara 

konsisten. 

 

Keputusan berkaitan dengan kesihatan yang dibuat oleh wanita juga cenderung untuk 

mudah dipengaruhi oleh rakan, saudara-mara atau jiran. Perkara ini disahkan dalam 

kajian oleh Nasir Yusoff, Nur Aishah Mohd Taib, dan Aini Ahmad (2011) yang 

menunjukkan bahawa wanita akan mendapatkan rawatan daripada bomoh terutamanya 

bagi mereka yang mendapat galakan daripada kawan. Mereka akan menerima rawatan 

daripada bomoh khususnya setelah mengetahui rakannya sembuh tanpa perlunya 

menerima rawatan perubatan moden. Oleh itu, kajian tentang perkaitan antara saluran 

sumber maklumat yang pelbagai dengan tindakan berkaitan dengan kesihatan perlu 

dikaji (Smith-McLallen, Fishbein, & Hornik, 2011). Penyelidikan yang bertujuan 

mengkaji sumber interpersonal utama yang mendorong wanita untuk menjalani ujian 

calitan menjadi satu keperluan yang tidak dapat dinafikan lagi. 
 

Walaupun terdapat banyak kajian yang telah dijalankan seperti kajian-kajian oleh Nor 

Hayati Othman dan Matejka Rebolj (2009), Nuradhiathy Abd Razak, Khattak, Yong 

Zulina Zubairi, Naing, dan Nik Mohamed Zaki (2013), Hesham Rashwan, Ismarulyusda 

Ishak, dan Nurhidayah Sawalludin (2013), Rima Marhayu Abdul Rashid, Maznah Dahlui, 

Majdah Mohamed, dan Dorota Gertig (2013), serta Wong, Wong, Low, Khoo, dan Shuib 

(2008) tentang kanser serviks di Malaysia, akan tetapi kebanyakan daripada kajian-kajian 

ini hanya tertumpu pada bidang perubatan sahaja tanpa memberi fokus terhadap 

perkaitan antara tingkah laku mendapatkan maklumat dengan tindakan menjalani 

pemeriksaan kanser.  

 

Tambahan lagi, kebanyakan daripada kajian-kajian yang dijalankan pada masa kini lebih 

berfokuskan liputan berita tentang kanser menerusi media cetak (Abdelmutti, 2009; 

Fishman, Ten & Casarett, 2010; Hamrick, 2011; Stryker, Wray, Hornik, & Yanovitzky, 

2006) dan tingkah laku untuk mendapatkan maklumat menerusi media baharu iaitu 
Internet (Hether, 2009; Hu, 2007; Shim, 2008). Sedangkan menurut Teori Saluran 

Pelengkap, seseorang akan menggunakan sumber yang sedia ada untuk memenuhi 

keperluannya terhadap maklumat tertentu. Individu yang berminat terhadap isu tertentu 

akan terdorong untuk mendapatkan maklumat yang ingin diketahuinya daripada pelbagai 

saluran media yang sedia ada.  

 

Oleh yang demikian, wujudnya keperluan untuk menjalankan kajian bagi tujuan 

mengenal pasti kesan perantaraan penggunaan komunikasi interpersonal untuk 

mendapatkan maklumat tentang kanser serviks terhadap perkaitan antara penggunaan 

media massa dengan motivasi untuk menjalani ujian calitan. Oleh yang demikian, kajian 
ini dijalankan untuk menjawab persoalan kajian seperti yang akan disenaraikan dalam 

bahagian berikut. 

 

1.4 Persoalan Kajian  

 

Bagi tujuan menyelidiki masalah yang telah dihuraikan enam persoalan kajian 

dikemukakan iaitu: 

 

1. Apakah persepsi wanita terhadap kanser serviks dan ujian calitan?  

2. Apakah tahap penggunaan media massa dan tahap pendedahan terhadap iklan 
kanser serviks?  

3. Apakah tahap penggunaan komunikasi interpersonal untuk mendapatkan 

maklumat tentang kanser serviks? 

4. Apakah tahap kepercayaan terhadap sumber komunikasi interpersonal yang 

digunakan dalam proses mendapatkan maklumat tentang kanser serviks? 

5. Adakah terdapat perkaitan antara persepsi wanita terhadap kanser serviks dan 

ujian calitan dengan motivasi untuk menjalani ujian calitan? 

6. Adakah penggunaan komunikasi interpersonal untuk mendapatkan maklumat 

tentang kanser serviks mempunyai kesan pengantaraan terhadap perkaitan 

antara penggunaan media massa dengan motivasi untuk menjalani ujian calitan? 

 



© C
OPYRIG

HT U
PM

8 

 

1.5 Objektif Kajian  

 

Kajian ini mempunyai satu objektif umum. Daripada objektif umum ini, enam objektif 

khusus yang bersesuaian dengan enam persoalan kajian telah dibentuk.  

 

1.5. 1 Objektif Umum  

 

Secara umumnya, kajian ini adalah untuk mengenal pasti peranan penggunaan 

komunikasi interpersonal untuk mendapatkan maklumat tentang kanser serviks sebagai 
faktor pengantara terhadap perkaitan antara penggunaan media massa dengan motivasi 

untuk menjalani ujian calitan. 

 

1.5.2 Objektif Khusus 

 

Enam objektif khusus yang membentuk kajian ini telah dikenal pasti seperti berikut: 

 

1. Mengenal pasti persepsi wanita terhadap kanser serviks dan ujian calitan.  

2. Mengenal pasti tahap penggunaan media massa dan tahap pendedahan terhadap 

iklan kanser serviks. 
3. Mengenal pasti tahap penggunaan komunikasi interpersonal untuk 

mendapatkan maklumat tentang kanser serviks. 

4. Mengenal pasti tahap kepercayaan terhadap sumber komunikasi interpersonal 

yang digunakan dalam proses mendapatkan maklumat tentang kanser serviks. 

5. Mengenal pasti perkaitan antara persepsi wanita terhadap kanser serviks dan 

ujian calitan dengan motivasi untuk menjalani ujian calitan. 

6. Mengenal pasti kesan pengantaraan penggunaan komunikasi interpersonal 

untuk mendapatkan maklumat tentang kanser serviks terhadap perkaitan antara 

penggunaan media massa dengan motivasi untuk menjalani ujian calitan. 

 

 

1.6 Kepentingan Kajian  

 

Berdasarkan kepada objektif kajian, kajian ini diharapkan dapat memberi manfaat 

kepada pelbagai pihak kerana ia selaras dengan dasar Kajian Pelan Strategik KKM Ke-

10 (2001-2015) yang bertujuan mewujudkan persekitaran yang lebih sihat dengan 

menggalakkan pengambilan langkah-langkah pencegahan menerusi peningkatan dalam 

pengetahuan berkenaan kesihatan seperti mengamalkan gaya hidup sihat. Oleh yang 

demikian, kajian dalam bidang sains sosial dan kemanusiaan khususnya berkaitan 

dengan pembangunan sosial amat perlu diberikan keutamaan setanding dan setaraf 
dengan penyelidikan dan pembangunan dalam bidang sains dan teknologi. Dengan cara 

ini, hasil kajian ini dapat menyumbang kepada pembangunan dari segi ilmu pengetahuan 

dan juga untuk manfaat masyarakat. 

Dalam konteks perkembangan ilmu, kajian ini dapat memberikan sumbangan ilmiah 

kepada bidang komunikasi kesihatan. Kajian ini amat penting dalam membentuk 

pemahaman terhadap tingkah laku mendapatkan maklumat tentang kanser serviks 

menerusi komunikasi interpersonal dalam kalangan wanita di Malaysia. Hal ini kerana 

kuantiti kajian dalam topik ini adalah sedikit sedangkan isu berkaitan dengan masalah 

kesihatan sering dibangkitkan. Selain itu, kajian ini juga menguji keberkesanan 

instrumen dalam konteks Malaysia. Penyelidik mengambil instrumen yang dikemukakan 

oleh Urrutia (2009) untuk mengkaji persepsi wanita terhadap ujian calitan dan kanser 

serviks serta faktor yang mendorong untuk menjalani ujian calitan di Malaysia. Secara 

tidak langsung, kajian ini juga dapat menambahkan kuantiti kajian komunikasi kesihatan 

dalam konteks Asia kerana kajian tentang kanser serviks di Malaysia lebih fokus kepada 
bidang perubatan ataupun liputan berita tentang kanser serviks tanpa fokus kepada kesan 

perantaraan penggunaan komunikasi interpersonal untuk mendapatkan maklumat kanser 

serviks terhadap perkaitan antara penggunaan media massa dengan motivasi menjalani 

ujian calian. 

 

Dari segi teori, Teori Saluran Pelengkap dan Model Kepercayaan Kesihatan dapat 

dibangunkan dan dimantapkan lagi. Ujian teori dan pembangunan teori memberi peluang 

kita melihat sesuatu masalah kesihatan dan mengetahui proses komunikasi kesihatan 

secara luas. Teori Saluran Pelengkap diaplikasikan untuk mengkaji kesan perantaraan 

penggunaan komunikasi interpersonal untuk mendapatkan maklumat terhadap perkaitan 
antara penggunaan media massa dengan motivasi untuk menjalani ujian calitan kerana 

teori tersebut mengutarakan individu akan menggunakan lebih daripada satu saluran 

untuk mendapatkan maklumat yang diingini, manakala Model Kepercayaan Kesihatan 

diaplikasi untuk mengenal pasti persepsi wanita terhadap kanser serviks dan ujian calitan 

serta motivasi untuk menjalani ujian calitan. Dengan mengaplikasikan teori-teori 

tersebut dalam kajian ini, maka penjelasan tentang teori berkenaan dapat dimantapkan 

lagi kerana kajian ini menggunakan kombinasi kedua-dua teori tersebut.  

 

Oleh itu, penyelidik pada masa akan datang dapat lebih memahami pendekatan yang 

digunakan dalam proses membuat keputusan yang terbaik. Seterusnya, penambahbaikan 

terhadap teori-teori tersebut dapat ditingkatkan. Penyelidik juga berkeyakinan bahawa 
hasil kajian ini dapat memberi alternatif kepada pengkaji akan datang dari segi 

metodologi terutamanya yang berkaitan dengan instrumen kajian.  

 

Kajian ini juga penting kepada pihak perancang dan pelaksana kempen pencegahan 

penyakit dan promosi kesihatan. Hasil kajian ini dapat dijadikan sebagai panduan kepada 

pihak perancang kempen terutamanya KKM dalam merangka strategi kempen 

pencegahan penyakit dan promosi kesihatan yang efektif. Sementara itu, pihak pelaksana 

kempen juga dapat menggunakan dapatan kajian ini sebagai panduan untuk 

menyampaikan mesej yang dapat menarik perhatian supaya dapat meningkatkan tahap 

kesedaran khalayak sasaran tentang kanser serviks.  
 

Hal ini penting kerana mesej tentang kesihatan yang dibekalkan oleh pihak berkenaan 

bukan sahaja perlu mudah dicapai oleh khalayak ramai tetapi juga mempunyai kualiti 

yang baik dari segi dapat memenuhi keperluan khalayak tersebut. Tambahan pula, kajian 

oleh KKM (2011a) mendapati bahawa ujian calitan masih tidak dibincangkan secara 

terbuka terutamanya dalam kalangan orang Melayu yang menetap di kawasan luar 

bandar kerana ujian calitan dianggap sebagai tajuk perbualan yang sensitif, maka hasil 

kajian Barat berkemungkinan tidak dapat mewakili penduduk di Malaysia disebabkan 

perbezaan dari segi budaya. 

 

Selanjutnya, penemuan kajian dapat digunakan sebagai pendekatan yang berasaskan 

bukti untuk merangka dasar kesihatan dan strategi untuk meningkatkan tahap kesihatan 

menerusi peningkatan keberkesanan dan kecekapan kempen menerusi peningkatan 

kualiti dan pengurangan kos. Ternyata, hasil kajian ini dapat digunakan sebagai 

pendekatan berasaskan bukti untuk merangka strategi-strategi meningkatkan tahap 
kesihatan orang awam. Berdasarkan sebab-sebab yang dibincangkan ini, maka kajian ini 

adalah penting untuk dijalankan.  

 

1.7 Limitasi Kajian  

 

Limitasi utama kajian ini ialah kajian hanya tertumpu kepada tingkah laku mendapatkan 

maklumat tentang kanser serviks sahaja tanpa mengambil kira tingkah laku mendapatkan 

maklumat kesihatan yang lain. Hal ini demikian kerana kadar liputan ujian calitan adalah 

lebih rendah sedangkan ujian calitan ialah satu-satunya cara yang dapat mengurangkan 
beban kanser serviks dalam kalangan wanita. Tambahan lagi, dengan wujudnya ujian 

calitan, kadar kematian akibat kanser serviks telah menurun sebanyak 65% bagi negara-

negara yang telah lama menyediakan perkhidmatan ujian calitan iaitu lebih daripada 40 

tahun, maka ujian calitan dapat mengesan kanser serviks pada peringkat awal yang 

kemudiannya dapat mengurangkan kadar kematian akibat kanser serviks. 

 

Dari segi teknikal, kajian ini hanya menumpukan perhatian kepada pengukuran tingkah 

laku mendapatkan maklumat tentang kanser serviks menerusi komunikasi interpersonal. 

Kajian ini merangkumi tujuh aspek, iaitu faktor demografi, taraf kesihatan, kekerapan 

menjalani ujian calitan, penggunaan media massa dan tahap pendedahan terhadap iklan 

kanser serviks, tahap penggunaan komunikasi interpersonal untuk mendapatkan 
maklumat tentang kanser serviks, tahap kepercayaan terhadap sumber komunikasi 

interpersonal dan motivasi untuk menjalani ujian calitan. Selain itu, persepsi wanita 

terhadap kanser serviks dan ujian calitan turut dikaji kerana kemungkinan wujudnya 

perbezaan persepsi terhadap kanser serviks dan ujian calitan dalam kalangan wanita yang 

pernah menjalani ujian calitan berbanding dengan kajian lepas yang tertumpu pada 

wanita tidak pernah menjalani ujian calitan. 

 

Subjek kajian pula terdiri daripada wanita yang pernah menjalani ujian calitan. Hal ini 

adalah sedemikian disebabkan mereka ialah golongan wanita yang pernah terdedah 

kepada maklumat tentang kanser serviks dan berkemungkinan terlibat dalam proses 
tingkah laku mendapatkan maklumat tentang kanser serviks. Dapatlah dikatakan mereka 

menjadi individu-individu yang membuat keputusan untuk menjalani ujian calitan. Di 

samping itu, kajian hanya tertumpu pada wanita berumur antara 20 hingga 65 tahun 

kerana mereka ialah lingkungan umur wanita yang dicadangkan untuk menjalani ujian 

calitan di Malaysia. 

 

Dari segi lokasi kajian, kajian ini dijalankan di empat buah klinik kesihatan kerajaan 

yang berada di empat buah daerah berlainan di negeri Selangor. Klinik kesihatan di 

negeri Selangor dipilih sebagai pusat untuk menjalankan kajian ini disebabkan dua faktor. 

Pertama, terdapat sekurang-kurangnya tiga buah klinik kesihatan bagi setiap daerah yang 

memungkinkan penyelidik membuat kesimpulan umum terhadap wanita di negeri 

Selangor, Malaysia. Tambahan juga, Laporan Jabatan Perangkaan Malaysia (2013) 

menunjukkan bahawa Selangor ialah negeri yang mempunyai penduduk wanita yang 
tertinggi di Malaysia iaitu seramai 27,813,000. Kedua, Jabatan Kesihatan Negeri 

Selangor [JKNS] ialah agensi kerajaan yang utama menyediakan perkhidmatan ujian 

calitan dan menjalankan kempen-kempen kesedaran tentang ujian calitan. 

 

1.8 Definisi Kata Kunci  

 

Kajian ini mempunyai lima kata kunci yang didefinisikan mengikut konteks kajian 

berdasarkan persoalan dan objektif kajian. Definisi bagi kelima-lima kata kunci tersebut 

diperjelaskan dalam bahagian ini. 
 

1.8.1 Tingkah laku Mendapatkan Maklumat (Information Seeking Behaviour)  

 

Menurut Niederdeppe et al. (2007), tingkah laku mendapatkan maklumat ialah usaha 

aktif untuk mendapatkan maklumat tertentu yang bukannya melalui pendedahan 

maklumat menerusi media massa. Dengan kata lain, pendedahan maklumat menerusi 

media massa ialah satu usaha yang pasif. Anker et al. (2011) menyatakan tingkah laku 

mendapatkan maklumat adalah kompleks kerana ia bukan sahaja melibatkan proses 

mendapatkan maklumat tetapi juga melibatkan ciri-ciri individu yang ingin mendapatkan 

maklumat, keadaan persekitaran, konteks, kejadian semasa dan proses mendapatkan 

maklumat. 
 

Definisi konseptual bagi tingkah laku mendapatkan maklumat dalam kajian ini merujuk 

kepada definisi tingkah laku mendapatkan maklumat yang diadaptasi daripada Anker et 

al. (2011) iaitu tingkah laku mendapatkan maklumat merujuk aktiviti yang 

berorientasikan matlamat dengan berasaskan kepada tujuan untuk mendapatkan 

maklumat. Oleh itu, kesan pendedahan maklumat secara pasif bukanlah tingkah laku 

mendapatkan maklumat. 

 

1.8.2 Saluran Maklumat  
 

Definisi konseptual saluran maklumat merujuk kepada mekanisme yang digunakan oleh 

seseorang dalam proses pencarian (search), pemilihan (select) dan penerimaan maklumat 

(receive information) (Jansen & Soo, 2010). Definisi operasional mengambil dan 

mengadaptasi definisi yang dikemukakan oleh Niederdeppe et al. (2007) iaitu tingkah 

laku mendapatkan maklumat merangkumi penggunaan media massa untuk mendapatkan 

maklumat atau menerusi perbualan secara interpersonal. Namun begitu, dalam kajian ini 

hanya tertumpu kepada komunikasi secara interpersonal iaitu komunikasi yang 

melibatkan dua orang individu sahaja. 

 

1.8.3 Media Massa  

 

Komunikasi massa dan media massa ialah dua istilah yang mempunyai makna yang 

berlainan. Komunikasi massa merujuk kepada proses penyebaran maklumat menerusi 
media massa, manakala media masa merujuk kepada saluran yang digunakan untuk 

penyebaran maklumat (Potter, 2013). Ali Salman, Faridah Ibrahim, Mohd Yusof 

Hj.Abdullah, Normah Mustaffa, dan Maizatul Haizan Mahbob (2011) membahagikan 

media kepada dua jenis, iaitu media tradisional dan media baharu. Media tradisional 

terdiri daripada surat khabar, televisyen dan radio, manakala media baharu ialah Internet.  

 

Oleh yang demikian, kajian ini membahagikan media massa kepada tiga jenis, iaitu 

media cetak, media elektronik dan media baharu yang merujuk kepada Internet. Media 

cetak merangkumi surat khabar, majalah dan risalah berkaitan dengan kanser serviks. 

Media elektronik pula terdiri daripada televisyen dan radio.  
 

1.8.4 Komunikasi interpersonal  

 

Definisi konseptual komunikasi interpersonal dalam kajian ini merujuk kepada proses 

mewujudkan hubungan sosial antara dua atau lebih individu (Fisher & Adams, 1994). 

Komunikasi interpersonal ialah proses interaksi yang berterusan, sentiasa berubah, 

membentuk diad iaitu interaksi di antara dua orang individu (Gamble & Gamble, 2014). 

Komunikasi interpersonal memainkan peranan yang unik dan tidak dapat digantikan 

dalam cabang komunikasi kesihatan kerana pesakit akan mengalami gangguan emosi 

yang kemudiannya akan mempengaruhi cara mereka berinteraksi dengan orang yang lain 

(Duggan, 2006). 
 

Dari segi definisi operasional, komunikasi interpersonal sebagai proses pertukaran 

maklumat dan pembentukan persefahaman antara individu. Definisi tersebut turut 

digunakan oleh Grube (2010) dalam kajiannya berkaitan dengan perbincangan tentang 

kanser serviks. Sebagai contoh, perbincangan antara wanita dengan penyedia maklumat 

dalam konteks klinikal akan mewujudkan perkongsian maklumat antara dua orang 

individu untuk membentuk satu matlamat yang dipersetujui bersama. Selain itu, 

komunikasi dari segi kata kerja merujuk kepada tindakan mencapai persefahaman 

(Grube, 2010). Sebagai contoh, interaksi antara wanita dengan pembekal maklumat 

menerusi perkongsian cerita peribadi yang berkaitan dengan kesihatan dan kata-kata 
yang menenangkan hati untuk mengurangkan ketidakselesaan yang berlaku semasa ujian 

calitan. 

1.8.5 Sumber Komunikasi Interpersonal  

 

Menurut Valente dan Saba (1998), sumber interpersonal ialah rangkaian peribadi yang 

terdiri daripada ahli keluarga, rakan-rakan, rakan sekerja dan lain-lain yang dapat 

mempengaruhi tingkah laku individu. Dimensi rangkaian peribadi merangkumi 

persahabatan, sokongan sosial, khidmat nasihat profesional dan sebagainya. 

 

Definisi operasional sumber komunikasi interpersonal dalam kajian ini diadaptasi dan 

diubahsuai berdasarkan kajian oleh Rutten, Arora, Bakos, Aziz, dan Rowland (2005). 

Kajian mereka membahagikan sumber komunikasi interpersonal kepada tiga, iaitu ahli 
profesional, agensi kesihatan dan rangkaian sosial. Ahli profesional terdiri daripada 

pakar perubatan, jururawat, ahli profesional penjagaan kesihatan serta ahli profesional 

penjagaan kesihatan lain-lain seperti peguam dan perancang kewangan, manakala agensi 

kesihatan pula termasuklah pusat panggilan talian, badan kebajikan, organisasi 

penjagaan kesihatan dan buku rujukan perubatan. Rangkaian sosial merangkumi rakan-

rakan, ahli keluarga, kaunselor, kumpulan sokongan, pesakit yang lain dan ahli agama. 

Oleh itu, penyelidik menambahkan dua item ke dalam senarai sumber komunikasi 

interpersonal yang dikemukakan oleh Rutten et al. (2005) iaitu rakan sekerja dan jiran 

yang menjadi sumber interpersonal yang dinyatakan dalam definisi sumber interpersonal 

oleh Valente dan Saba (1998).  

 

Secara ringkasnya, kajian membahagikan sumber komunikasi interpersonal kepada tiga 

kategori, iaitu pengamal kesihatan profesional, agensi kesihatan serta rangkaian sosial. 

Ahli profesional terdiri daripada terbahagi kepada tiga golongan, iaitu pakar perubatan, 

jururawat dan ahli profesional penjagaan kesihatan seperti ahli farmasi. Pakar perubatan 

terdiri daripada pengamal perubatan umum, pakar bedah dan pakar sakit puan, manakala 

agensi kesihatan terbahagi kepada empat kumpulan, iaitu pusat panggilan talian, badan 

kebajikan, organisasi penjagaan kesihatan dan kaunselor. Seterusnya, rangkaian sosial 

terbahagi kepada enam kumpulan, iaitu rakan-rakan, rakan sekerja, ahli keluarga, jiran, 

ahli agama dan pesakit lain.  

 

1.9 Rumusan 

 

Secara ringkasnya, Bab 1 telah membincangkan latar belakang kajian yang bakal 

dijalankan secara umum. Isu-isu dalam skop kajian telah dibincangkan dalam bahagian 

pernyataan masalah, maka persoalan kajian diutarakan dengan berdasarkan isu-isu yang 

telah dibincangkan dan kemudiannya diikuti dengan objektif kajian. Kajian 

membahagikan objektif kajian kepada dua, iaitu objektif umum dan enam objektif 

khusus. Bab 1 ini juga membincangkan sumbangan kajian ini kepada bidang komunikasi 

dan masyarakat. Kajian ini tidak menyelidiki semua aspek berkaitan dengan tingkah laku 

mendapatkan maklumat tentang kanser serviks, maka skop kajian telah dinyatakan dalam 

bahagian limitasi kajian. Penyelidik juga menyatakan definisi kata kunci yang 
memainkan peranan penting dalam kajian ini. Bab seterusnya akan membincangkan 

sorotan literatur. 

